
				ERABAKIA, Herri-Kontuen Euskal Epaitegiaren Osokoak 2013ko martxoaren 21eko bilkuran hartua, «EAEren Erakunde Autonomoak 2010eko» Kontu Orokorraren fiskalizazio txostena behin betiko onesten duena.

				Herri-Kontuen Euskal Epaitegiaren Osokoak 2013ko martxoaren 21ean egindako bilkuran

				ERABAKI DU:

				EAEren Erakunde Autonomoal 2010eko Kontu Orokorraren fiskalizazio txostena behin betiko onestea, erabaki honen eranskin modura ageri dena.

				HKEEren 1/1988 Legearen 13.2 artikuluak aurreikusten duena betez, txostenaren ondorioak dagozkion aldizkari ofizialetan argitaratzeko xedatzea.

				Vitoria-Gasteiz, 2013ko martxoaren 21a.

				HKEEren lehendakaria,

				JOSÉ IGNACIO MARTÍNEZ CHURIAQUE.

				HKEEren idazkari nagusia,

				TERESA CRESPO DEL CAMPO.

				

				ERANSKINA

				EAEREN ERAKUNDE AUTONOMOAK 2010KO KONTU OROKORRAREN FISKALIZAZIO TXOSTENA.

				Laburdurak.

				BOE.– Estatuko Aldizkari Ofiziala.

				EHAA.– Euskal Herriko Agintaritzaren Aldizkaria.

				EAE.– Euskal Autonomia Erkidegoa.

				D78/2005.– 78/2005 Dekretua, EAEren Administrazio Orokorraren eta bere Erakunde Autonomoen Lanpostuen Zerrendak arautzen dituena.

				DOUE.– Europar Batasuneko Aldizkari Ofiziala.

				EHU.– Euskal Herriko Unibertsitatea.

				SPKL.– 30/2007 Legea, Sektore Publikoaren Kontratuei buruzkoa.

				3/10 Legea.– EAEren Aurrekontu Orokorren Legea aldarazten duen legea.

				EFPL.– 6/1989 Legea, Euskal Funtzio Publikoari buruzkoa.

				DLO.– 38/2003 Lege Orokorra, Diru-laguntzei buruzkoa.

				EAEONAL.– 1/1997 Legegintzako Dekretua, Euskal Autonomia Erkidegoko Herri-ogasuntza Nagusiaren Antolarauei buruzko Legearen testu bategina.

				OHSAS.– Occupational Health and Safety Assessment Series.

				LAP.– Lan Arriskuen Prebentzioa.

				1627/97 ED.– 1627/1997 Errege Dekretua, Eraikuntza Lanetan Segurtasun eta Osasunaren Gutxieneko Xedapenei buruzkoa.

				817/09 ED.– 817/2009 Errege Dekretua, SPKL partzialki garatzen duena.

				APKLEO.– 1098/2001 Errege Dekretua, Administrazio Publikoen Kontratuen Legearen Erregelamendu Orokorra.

				LZ.– Lanpostuen Zerrenda.

				EAETB.– 1/1994 Legegintzako Dekretua, Euskadiko Aurrekontu Erregimenari buruzko Testu Bategina.

				TPPLTB.– 1/2007 Legegintzako Dekretua, EAEren Administrazioaren Tasa eta Prezio Publikoen Legearen Testu Bategina.

				EAB.– Enpresen Aldi baterako Batura.

				I.– Sarrera.

				Herri-Kontuen Euskal Epaitegiak otsailaren 5eko 1/1988 Legeak eta Epaitegiaren Osokoak onetsitako Lan Programak agindutakoari jarraiki, EAEko Erakunde Autonomoen 2010eko Kontu Orokorraren fiskalizazio lana mamitu du.

				Fiskalizazio lan honek honako alderdi hauek besarkatzen ditu:

				– Legezkoak: Honako aurrekontuaren atal hauetan ezargarria den arautegia bete izana: aurrekontua, zuzenbide publikoko sarrerak, zorpetzea eta finantza eragiketak, langileria, obren kontratazioa, zerbitzuak eta hornidurak eta diru-laguntzen emakida.

				– Kontularitzakoak: Urteko Kontuak ezargarri zaizkion kontularitzako printzipioekin bat datozela egiaztatzea. Kontu Orokorrak egoeraren balantzea, galera-irabazien kontua, memoria eta aurrekontuen likidazioa besarkatzen ditu.

				– Bestelako alderdiak: Lanaren zabalak ez du gastuaren eraginkortasun eta zuhurtasunari buruzko azterlan berariazkorik besarkatu; ezta, kudeaketa prozedurei buruzkorik ere. Nolanahi ere, fiskalizazioan zehar sortu diren alderdi partzialak txosten honen III. idazpuruan aztertu ditugu.

				Erakunde autonomoak zuzenbide publikoko erakundeak dira eta nortasun juridiko propioa dute. EAEren sei Erakunde Autonomoak administratiboak dira; ondotik jaso ditugu horien izenak eta sorrera araudia:

				Horien aurrekontuak eta kontuak EAErenean barne hartu dira.

				II.– Iritzia.

				II.1.– Legea betetzeari buruzko iritzia.

				Langileria.

				1.– Eustat: Urteroko hainbat inkestetarako datuak biltzeko egitekoa Erakundeak langileriaren aldi baterako kontratazio bidez gauzatu du; duten izaera errepikaria aintzat hartuta, epaitegiek kontratu mugagabe ez jarraitutzat hartu eta 2009 eta 2011 bitartean 96 langileren aldeko epaiak ebatzi dituzte. Funtzio publikoaren arautegiak (EFPLren 23. artikulua) agintzen du langileen etengabeko beharrizanak LZn islatu behar direla, gerora dagokion enplegu publikoaren eskaintza deitzeko.

				Kontratazioa.

				2.– Osalan-ek publikotasunik eman gabe prozedura negoziatu bitartez prestakuntza aretoak gaitzeko zaharberritze lanak esleitu zituen, 234.120 euroren zenbatekoan (BEZ barne). Obraren azken kostua 113.259 euroan gehitu zen kontratugile berari lehiarik bideratu gabe lan osagarriak esleitzearekin. Kontratuaren xedea zatikatzeak obra nahitaezko den publikotasun eta lehiarik gabe esleitzea eragin du (SPKLren 74.2 eta 161.2 artikuluak). Gainera, osalanek ez dio obraren esleipen hartzaileari eskatu kaudimen tekniko eta ekonomikoa egiaztatzeko eskatu, pleguak agintzen duen moduan (A1 eta C akatsak).

				3.– Osalan: Laneko segurtasun eta osasunari buruzko komunikazio eta sentikortze kanpainaren kontratazioa Irungo Gabonetako Haur Parkean erakustoki bat eta lau merkataritzako zentrotan beste hainbeste erakustoki jartzera mugatu zen, 237.800 euroren kostuarekin. Agiri teknikoak ez zuen kontratatu beharreko kanpaina mota zehazten, judizio balioa eskatzen zuten balorazio irizpideak orokorrak ziren eta txosten teknikoak pleguetan aurreikusi gabeko alderdiak balioztatu zituen (biztanleriari orokorki, eta haurrei zehazki, Gabonetako kanpaina aldian zuzendutakoa); honela, bada, esleipen horrek lehiatzaileekiko tratu-berdintasun eta gardentasun printzipioak urratzen ditu (SPKLren 1 eta 123 artikuluak). Gainera, Osalanek ez dio esleipen hartzaileari kanpainaren egiazko kostua egiaztatzeko aurrekontu xehatua aurkezteko eskatu eta honenbestez, ezin egiaztatu izan dugu alderdi hori. Azkenik, zerbitzua 2009an eman zen, 2009ko abenduaren 30ean kontratua gauzatu aurretik, 2010eko aurrekontuaren aurreratutako gastu modura izapidetu bazen ere (A2, A4 eta C akatsak).

				4.– Osalanek 196.040 euroan esleitu zuen kongresu baten antolakuntza; kontratu horren egikaritzan zehar beharrizan berriak sortu ziren erakustokien muntaia eta zerbitzu informatikoen kontzeptuan; horiek guztiak esleipen hartzaile berberari esleitu zitzaizkion kontratu txiki modura, guztira 80.272 euroren zenbatekoan. Hasierako kontratuan aurreikusi ez diren zerbitzu osagarri hauek ez dira kausa berri edo aurreikusten ezinezkoak eta esleipen prezioaren % 41 egiten dute, kontratuaren xedea ez ezik, kontratuaren bolumen ekonomikoa ere desitxuratuz (B1 akatsa).

				5.– Emakunde: 2008ko abenduan 106.857 euroan esleitu zen aretoak garbitzeko kontratua eta 2009an aldatu eta % 35 gehitu zen hilabeteko kostua; 2010eko urrian bi urtetarako luzatu zen. 2009ko aldaketa ez da kausa berri edo aurreikusi ezinezkoekin arrazoitzen eta kontratuaren xedea ez ezik, kontratuaren bolumen ekonomikoa ere desitxuratu egiten du (B1 akatsa).

				6.– Osalan eta Emakunde: kontratu txiki modura edo prozedura negoziatu bitartez izapidetutako erosketak azaleratu dira, zeinetan kontratuaren xedea zatikatu den, publikotasun eta lehia printzipioak urratuta:

				Diru-laguntzak.

				7.– Osalan: aurrekontuak 1,4 milioi euroren diru-izendapenak barne hartzen ditu, sei antolamenduren artean banatzen dena, langileen ordezkari, enpresario eta kooperatibek osatua. Osalanek ez die diru-laguntzen hartzaileei laguntzen norakoa justifikatzeko eskatu, diru-laguntzen araudia urratuz (EAEONALen 49.11 artikulua).

				8.– Osalan: zuzenean 152.338 euroren diru-laguntza eman zion elkarte bati eraikuntzaren sektorean sentsibilizatze-kanpaina garatzeko (Lotu programa); ez zuen, baina, lehia salbuespena egoki justifikatu (EAEONALEN 49.7 artikulua). Gainera, erakunde onuradunak ez zuen kanpaina berak egin, baizik eta bi enpresa kontratatu zituen (EAEONALEN 50.2 artikulua eta DLOren 29. artikulua).

				Bestelakoak.

				9.– Erakundeen 2010erako aurrekontuek ez dute sarrera eta gastuen lurraldearen araberako sailkapena barne hartzen eta honek EAETBren 57. artikulua urratzen du.

				Epaitegi honen iritzira, 1etik eta 9ra bitarteko paragrafoetan azaldutako ez-betetzeak alde batera, 6 erakunde autonomoek zuzentasunez bete dute 2010eko ekitaldian ekonomia-finantzaren jarduera arautzen duen lege arautegia.

				II.2.– Urteko kontuei buruzko iritzia.

				1.– Hona hemen 2010eko abenduaren 31n Diruzaintza Geldikina, data horretan itxitako Egoera Balantzea eta 6 Erakunde Autonomoen Funts Propioak eragiten dituzten doiketak:

				2.– Habe: honekin baterako Kontuek udal euskaltegiei 2010/2011 ikasturtearen kontzeptuan 2010eko abendura arte emandako diru-laguntzak barne hartzen dituzte; ez, ordea, 2011ko urtarriletik irailera bitarteko gainerako hilabeteen kontzeptuko konpromisoa, 7,9 milioi euroan balioetsi zena 2011ko aurrekonturako, 2010eko ekitaldi itxiera baino lehen onartu zena.

				Epaitegi honen iritzira, 1etik 2ra bitarteko idatz-zatietako salbuespenen eragina salbuetsita, EAEren Erakunde Autonomoen Kontu Orokorrek alderdi esanguratsu guztietan erakusten dute 2010eko ekitaldiaren jarduera ekonomikoa, ondarearen eta 2010eko abenduaren 31ko finantza egoeraren isla leiala eta ekitaldian bere eragiketen emaitzena.

				

				III.– Barne kontrolerako sistemei eta kudeaketa prozedurei buruzko irizpenak.

				Atal honetan ekonomia-finantza jarduera arautzen duten printzipioak gehiegi eragiten ez dituzten akatsak ez ezik, kudeaketa hobetzeko azpimarratu nahi diren prozedurazko alderdiak ere azaleratu dira.

				III.1.– Aurrekontua eta kontabilitatea.

				● Osalanek Barakaldoko lokal batzuen erabateko zaharberritze lan baten konponketa modura 291.742 euro erregistratu zituen, inbertsio modura erregistratu beharrean.

				III.2.– Langileria.

				– Funtzionarioekin betetzen ez diren aldi baterako beharrizanei aurre egiteko deialdiak Administrazio Orokorraren eta Erakunde Autonomoen intranetean argitaratzen dira. Zerrendetako kideei ez zaie horren berri ematen eta zerrenda horiek baliatzen dira soilik intranet bidez egindako deialdira izangaiak aurkezten ez direnean. EHPIko lan-kontratuko langileen kasuan deialdia Erakundeko eta Barne Saileko aldi baterako lan-kontratuko langileei mugatzen zaie (langile hauen hitzarmen kolektiboaren 16. artikulua).

				– Lanpostu Zerrendetan aldaketa partzialak egin ohi dira eta honenbestez, 78/2005 Dekretuaren 7.3 artikuluari jarraiki, hainbatean behin osorik argitaratu behar lirateke. EHPIren lan-kontratuko langileen LZ osoa ez da 1997az geroztik argitaratu. Gainerako Erakundeetan azken argitalpen osoa 2007koa da.

				– Ondoko taulan 2010eko abenduaren 31n langile finkoek betetzen ez zituzten lanpostuen ehunekoa kalkulatu da eta ehuneko altuak eskuratu dira kasu guztietan, Haben izan ezik.

				III.3.– Transferentziak eta diru-laguntzak.

				– Habe: Udal euskaltegientzako deialdiak irakasleen soldata gordina finantzatuko dela besterik ez du esaten (3. artikulua). Laguntzak banatzeko kalkuluek (12,6 milioi euro) ezaugarri ugari hartzen dituzte aintzat; komenigarria litzateke horiek deialdian bertan barne hartzea.

				– Habek bi deialdi egiten ditu euskarazko ikastaroak diruz laguntzeko, bata udal ikastetxeentzako eta bestea, ikastetxe pribatuentzako; ordea, irizpide ezberdinak baliatzen ditu; komenigarria litzateke kalkulu sistemak berdintzea, faktore bereizgarriak identifikatuz (ordainsari mailak, ikasle/irakasle ratioak, laguntzaileak, e.a.). Bestetik gehitu behar da bi kasuetan deialdiak urtekoak direla eta ez dagoela finantzaketarako esparru urteanitzekorik.

				– Habe: diru-laguntzen araudi autonomikoak agintzen du deialdi bakoitzak diru-sarrera ez publikoen bateragarritasuna arautuko duela (EAEONALen 49.10 artikulua). Euskaltegi pribatuen deialdietan zehazten da laguntza publikoek ezingo dutela kostuen % 70a gainditu eta egiaztagiria aztertzerakoan egiaztatu egiten da. Aurreko ehunekoaren indarraldia egiaztatzea ere komeni da, izaera pribatuko sarreren gaineko informazioa eskatuz.

				– Osalan: Kontseilu Nagusiak estatuko lan-arriskuen prebentziorako Fundazioaren diru laguntzak banatzea erabaki du autonomia esparruko ekintzak finantzatzeko, lanean segurtasuna eta osasuna hobetzeko helburuarekin; ekintza horiek sindikatuek, EAEko sektorearteko patroien antolamenduek eta Osalanek berak garatzen dituzte. Deialdia BOEn argitaratu zen eta Osalanek Kontseilu Nagusiko kideei jakinarazi zien, baina laguntzen araudiak agintzen du web orrian eman behar zaiola publikotasuna (3. artikulua) eta ez zen baldintza hori bete. Osalanen zerbitzu teknikoek bi sindikatu eta patroien lau antolamenduek aurkeztutako sei eskabideak balio-neurtu zituzten; bertan proposatzen zuten EAEri esleitutako 980.438 euroak guztien artean banatzea eta hala egiaztatu zuen estatuko Fundazioaren Patronatuak 2010eko abenduan. Txosten teknikoa ez zuen Osalango Batzorde orokorrak onartu, bera baita eskabideak balioztatu eta estatuko Fundazioari dagokion proposamena egiteko eskumena duen atala (12. artikulua).

				III.4.– Ondasun eta zerbITZU eta inbertsioen eroskETAK.

				2010ean Erakunde Autonomoetan indarrean zeuden 15 kontratu nagusienak aztertzean, ondoko alderdi hauek azaleratu dira, II. atalean aipatutakoez gain:

				– Ivapek prentsan publizitate zerbitzuak esleitu zituen, 298.500 euroan balioetsitako aurrekontuarekin eta lehiaketari publikotasuna eman zion EHAAn eta DOUEn, baina ez BOEn (A3 akatsa).

				– Guztira 4,3 milioi euroan esleitutako 9 espedienteren (1, 2, 4, 5, 6, 9, 10, 11 eta 12 zk.) pleguek irizpide orokorrak barne hartzen dituzte, zehaztugabeak, ez balioztatuko diren ezaugarri zehatzak ez baliatuko den balorazio sistema ere zehaztu gabe (A4 akatsa).

				– Osalan: erakunde honen 3 espedienteen oinarri-arau tekniko eta administratiboen pleguak, 667.960 euroan egindako esleipenei zegozkienak, ez zituzten onartu (A5 akatsa).

				– Guztira 1,9 milioi euroan egindako esleipenei dagozkien 5 espedientetan (8, 10, 11 12 eta 14 zk.) presako izapidea onartu da espedientean, kontratazio atalak behar bezala arrazoitutako adierazpenik ez dagoela, SPKLk agintzen duen moduan (A6 akatsa).

				– 10 espedienteren lizitazio iragarkiek (2, 4, 5, 6, 7, 8, 9, 10, 11 eta 14 zenbakiak), 6,6 milioi euroan esleitutakoak, ez dute ondotik zehaztutako alderdiren bat jasotzen: kontratua luzatzeko aukera, kontratazio araudiaren ondorioetarako zenbateko osoa eta/edo kontratu-xedearen CPV kodea (kontratu publikoen ohiko hiztegia). Gainera, 11 eta 14 espedienteetan ez dira esleipen irizpideak adierazten (A7 akatsa).

				– Habe eta Osalan: guztira 430.592 euroan esleitutako 2 espedientetan (1 eta 11 zenbakiak), txosten teknikoan balio judizioa eskatzen duten faktoreei esleitutako puntuazioak ez daude behar bezala arrazoituak (A8 akatsa).

				– Ivap eta Osalan: guztira 834.796 euroan esleitutako 4 espedientetan (3, 11, 12 eta 13 zenbakiak), ez zitzaion esleipenari publikotasunik eman (A9 akatsa).

				– Osalan: erakunde honetan aztertu den obra bakarra (13 zk. espedientea), 234.120 euroan esleitu zena, derrigorrezkoa den Segurtasun eta Osasun Plana onartu gabe eta dagokion udal lizentzia eskatu gabe abiarazi zen. Obren harrera aktarik ere ez zen egin, berme aldiaren hasiera zehazten duena (B2 akatsa).

				– Ivap eta EHPI: Kontratuetan aldaketak egiten direnean kontratistak gordailatutako bermeak gaurkotu behar dira; hau ez zen horrela egin edo atzerapenez egin zen milioi 1 euroren zenbatekoan esleitutako bi espedientetan (6 eta 8 zk.ko espedienteak) (B3 akatsa)..

				– Habe: aztertutako laguntza kontratuari (1 zk. espedientea), 191.632 euroan esleitu zena, aldez aurretik ez zitzaion nahitaezkoa den fiskalizazioa egin (C akatsa).

				– Ivap: prentsa idatzian eta digitalean publizitate guneak erosteko kontratuak, urteko 149.250 euroren balioetsitako kostua duena, komunikabide bakoitzaren tarifen gainean hainbat beherapen ezartzen ditu, baina ez ditu tarifa zehatzak finkatzen (C akatsa).

				– Ivap: euskararen erabilerari laguntza emateko teknikarien zerbitzuaren lehiaketa (trebatzaileak) hiru euskaltegik eratutako EABB batek egindako eskaintza bakarra jaso zuen. Kontratua multzoetan banatzeko aukera aztertzea komeni da, ahalik eta lehiatzaile kopuru handienari aukera ematearren (C akatsa).

				– EHPI: garbiketa zerbitzuaren kontratua izapidetzean atzerapenek eragin zuten aurreko espedientea gehiengo indarraldiaz (2010eko maiatzaren 31) haratago luzatzea (2010eko abuztura arte), esleipen berria egin arte alegia, 332.042 euroren kostuarekin ekaina-abuztua aldian (C akatsa).

				– Osalan: kongresu bat antolatzeko laguntza kontratuaren plegu teknikoak, 196.040 euroan esleitutakoa, gauzatu beharreko ekintzak zehazten zituen baina hainbat alderdi ez zeuden behar bezain zehaztuak eta horrek kontratu aldaketak eragin zituen, II. atalean jaso ditugunak, eta gainera, 112.869 euroan publizitate, aretoen eta ikus-entzunezkoen alokairu kontzeptuan beste enpresa batzuei esleitutako gastu osagarriak. Horrez gain, plegu horiek eta kontratuaren esleipen hartzailearen eskaintzak kontratutik eratorritako kobrantza eta ordainketa osagarriei egiten die aipamen: babesleak, bertaratzeko izen emateak eta hotelen erretserbak, batik bat, espedientean horien kitapenik ez dagoela, alderdi hau arautu ez zelako (C akatsa).

				Aurreratutako funtsak eta bestelako alderdiak.

				● Erakunde guztiek dituzte ordainketa deszentralizatuak egiteko baimendutako kontuak; kontuen kopurua dela eta Osalanenak gailentzen dira, 2 milioi euroren zenbatekoarekin. Erakunde honetan 18.000 euroren banako muga gainditu duten bi ordainketa egin dira eta gastu zatikapenak azaleratu dira, II. atalean zehatz jaso ditugunak; gainera, prozedura negoziatu bitartez izapidetu behar ziratekeen erosketak.

				Erosketa txikiak (18.000 eurora arte) bereizi gabe ordain daitezke diruzaintzako kontu nagusietatik edo zentralizatu gabeko kontuetatik. Azken molde honekin kontuaren arduradunak ordainagiria onartu eta ordaintzen du eta gerora azaltzen du aurreratutako funtsei emandako erabileraren berri. EAEko sailen unitate nagusientzat bakoitzarentzat muga txikiagoa ezarri zen, 3.000 eurorena (Ogasun Sailburuaren 2000ko martxoaren 30eko Agindua); gomendagarria litzateke horren aplikazioa zentralizatu gabeko gainerako unitateetara zabaltzea, Osalanen azaleratu den arazoa saihestearren.

				– Osalan: bidai agentzi nagusienaren ordainagiriek, 2010ean 188.888 euroren gastuak egin dituztenak, ez dituzte hegaldi zein hotelen prezioak xehaturik jasotzen, guztiak kontrataturiko bidai zein aginduren arabera metatzen baitituzte. Gainera, merchandising materialaren erosketetan aleko balio handiko 42 elementu barne hartu dira (e-bookak), 16.548 euroren zenbatekoan; horien norakoa aztertu egin beharko litzateke.

				– Habe: urtero azterketen bi deialdi egiten dira hizkuntza mailak egiaztatzeko; horiek prezio publiko bidez finantzatzen dira (18 euro deialdi bakoitzeko), zerbitzuaren kostuak ordaintzeko adina ez dena, prezio publiko horiek arautzen dituen araudiak ezarritako irizpideari aurkajarrita (TPPLTBren 32. artikulua).

				– Habek funtzionarioen euskarazko ikastaroetarako matrikulak ordaintzen ditu, 4,2 milioi euro 2010ean, euskaltegi bakoitzari bere tarifaren arabera ordainduz prezio finkoak ezarri ordez. Ordainketa baldintzak ere finkatu gabe daude eta 2010ean 2010/11 ikasturteko matrikula osoaren gainean hainbat ehuneko fakturatuaz: % 50 funtzionarioen berariazko taldeetan; % 75 talde arruntetan barne hartutako funtzionarioentzat eta % 100 autoikaskuntza eta euskaltegi publikoen kasuan. Sistematika hau erregistratutako gastua zorpetutakoa baino 1 milioi txikiagoa izatea eragin du.

				– Ivapek Haberi 2010ean langile publikoentzat euskararen irakaskuntzaren ardura eman zion, aurretik zuen 2003ko hitzarmena berrituz. Ardurapean duen zerbitzu nagusia presentziazko ikastaro arruntak dira (urritik otsailera edo ekainera), Habek osotasunean 2010eko abenduan fakturatu zuena. 2010eko mandatuak ez ditu zerbitzuak fakturatzeko baliatu beharreko irizpideak arautzen eta 2011ko gastuen aurrerakina ordaindu zitzaion Haberi, 3,2 milioi eurorena; horren beharra justifikatu egin beharko litzateke eta aurrerakin modura azaldu, ordainagiri arrunt modura izapidetu beharrean.

				III.5.– Bestelako alderdiak.

				– Osalan: lan-arriskuen Prebentziorako Fundazioaren lurralde diru-laguntzen 2010eko deialdiak Erakundearentzat % 30era arteko laguntzak gordetzen zituen; ez zituen honek, ordea, laguntza horiek baliatu eskabiderik aurkeztu ez zuelako.

				– EHPI: ostalaritza zerbitzuen prezioak ez ziren 2011ko urrira arte finkatu; zerbitzu horiek 2010ean 67.044 euroren sarrerak eragin zituzten.

				– Funtzionarioen eskuordetza bidezko ebazpenak ohikoak izan ohi dira Erakundeetan kontratazio atal bakarra dagoelako; halakoetan, ordezkaritza eskuordetu duen arau zehatza adierazi behar da. Gainera, jaulkitako ebazpen guztien erregistroa gordetzea komeniko litzateke, edukia kontsultatzea beharrezkoa den kasuetarako espedienteak banan bana aztertu behar izatea ekidingo lukeena.

				

				IV.– Urteko kontuak.

				EUSKAL AUTONOMIA ERKIDEGOKO ERAKUNDE AUTONOMOEN FISKALIZAZIOAREN 2010EKO EKITALDIKO EMAITZEI EGINIKO ALEGAZIOAK.

				I.– Hitzaurrea.

				Euskal Autonomia Erkidegoko Erakunde Autonomoen fiskalizazioaren 2010eko ekitaldiko emaitzei erantzute aldera, otsailaren 5eko 1/1988 Legearen 13. artikulua betez, txosten honetan bildu dira aipatutako gaiari buruz kudeaketa-organo bakoitzak egoki iritzi dituen eta Kontrol Ekonomikoko Bulegoak zentralizatu dituen alegazioak eta justifikazioak.

				II.– Iritzia.

				II.1.– Legea betetzeari buruzko iritzia.

				1.– Ekitaldi bakoitzean egin beharreko estatistiken arabera (ezarritako egutegi eta iraupen batekin), Eustatek elkarrizketagileak (inkestagileak) behar ote dituen aztertzen du eta, ondoren, estatistika horiek egiteko premiazkotzat jotako langileen kontratazioa izapidetzen da, langile-premia horiek egonkortzat jo gabe.

				Langileen kontratazio hori «lan edo zerbitzu jakin baterako kontratuekin» egiten zen, baina hainbat epaik 96 langile aldizkako langile finkotzat aitortu ondoren, aldizkako langile finkoen deialdiak egin dira epai horiek halakotzat jotako langileen artean.

				Langileen aurrekontu-zerrendei dagokienez, EFPLk 21.3 artikuluan ezartzen du aurrekontuetan azaldu beharko direla iraunkortasunik ez duten edo aurrez ikusi ez diren lanpostuei ez dagozkien presako edo noiz behinkako lanetara bideratutako aurreikuspenak. Horrela jaso izan dira orain arte, hasieran aldi baterako kontratu bezala (KAA 131n) eta, gero, aldizkako lan-kontratu finko bezala (KAA 130ean).

				9.–Euskal Autonomia Erkidegoko Araubideari buruzko Legearen 57. artikuluan adierazitakoa betez, Autonomia Erkidegoko Aurrekontuak lurraldearen araberako sailkapena eginda prestatzen dira, artikulu horretan aurreikusten diren aurrekontuak prestatzeko arau teknikoetan biltzen diren irizpideekin bat etorriz.

				Aurrekontuak Legebiltzarrean onetsitakoan, gauzatzea ere lurraldearen arabera azaltzen da (ikusi 1. oharra dokumentuaren amaieran).

				Horren ondorioz, bete egin da 57. artikuluan xedatutakoa, aurrekontu-programen egiturak lurraldearen araberako sailkapena barne hartzen baitu.

				Bestalde, Aurrekontuen Legea onartzea Legebiltzarraren eskumena da eta, beraz, ez da egokia EAEko Administrazioaren ekonomia- eta finantza-jardueraren legezkotasunaren ez betetze gisa aipatzea.

				II.2.– Urteko kontuei buruzko iritzia.

				1.– Diruzaintzako gerakinei eragiten dieten doikuntzak.

				Ivap.

				Ez da egokia EHUk antolatutako kongresu bati lotutako aurrekontu-gastu zorpetu gabekoari dagokion doikuntza; izan ere, EAEko Aurrekontu Araubideari buruzko Legeak 111.5 artikuluan ezartzen duenaren arabera, «diru-laguntzen gastuei dagokienez, diru-laguntzak emateko uneak baldintzatuko du ordainketa egin beharra», hau da, kasu honetan 2010ean.

				EHPI.

				Ez da egokia 2011n ordaindutako ordainsari aldagarria doitzea Herrizaingo Saileko eta Euskal Herriko Polizia Ikastegiko langileen hitzarmen kolektiboan helburuak lortzeagatiko ordainsari aldagarri bat dago ezarrita, hurrengo urteko martxoan ordaintzen dena, helburu horiek ebaluatu ondoren, alegia. Hori dela eta, ordaindu beharreko zenbatekoa finkatu eta ebatzi, eta ordaintzeko eginbeharra aitortzen den ekitaldian gauzatzen da aurrekontu-egozpena; kasu honetan 2011n.

				Irakasleak lanpostutik kentzeagatiko kalte-ordainari dagokionez, aintzat hartu behar da zenbatekoak zehazten dituen eta ordainketa agintzen duen Lan Arloko Epaitegiaren Autoa hurrengo urteko urtarrilaren 20koa dela. Halako egoeretan, ordaintzeko eginbeharra aitortzen den ekitaldiko aurrekontuari egozten zaio gastua.

				2.– Ezin da konprometitutako kreditu gisa erregistratu 2010eko Urteko Kontuetan 2011ko urtarriletik irailerako hilabeteei dagokien udal-euskaltegientzako diru-laguntza.

				2010eko ekitaldian ez zen diru-laguntzen deialdirik egin 2010/2011 ikasturterako; aitzitik, zuzeneko diru-laguntza eman zen 2010eko urritik abendurako aldirako. Ondoren, 2011n, diru-laguntzen deialdia (8,6 milioi eurokoa) egin zen 2011ko urtarriletik irailerako aldirako.

				Horrenbestez, ekitaldia ixtean ez zegoen konprometitutako krediturik hurrengo ekitaldirako, zegokion deialdia egiteko aurreikuspena baizik (ikusi 2 oharra dokumentuaren amaieran).

				III.– Barne-kontrolerako sistemei eta kudeaketa-prozedurei buruzko irizpenak.

				III.2.– Langileak.

				1.– Aldi baterako langile-beharrizanak betetzeko deialdietan, arau honi egiten zaio men: Ogasun eta Herri Administrazioko sailburuaren Agindua, 2006ko maiatzaren 30ekoa, Euskal Autonomia Erkidegoko Administrazio Orokorraren eta bere erakunde autonomoen lanpostuak zerbitzu-eginkizunen bitartez betetzeko prozedura arautzen duena (2006ko ekainaren 30eko EHAA).

				2.– Ohar bat egin behar da zehaztapen honi dagokionez: «EHPIko langileen kasuan, erakunde horren eta Herrizaingo Sailaren aldi baterako langileetara mugatzen da deialdia (langile horien Hitzarmen Kolektiboko 16. artikulua)». Izan ere, zehaztu behar da aipatzen diren deialdiak aldi baterako langile-beharrizanak betetzeari dagozkionak direla.

				Esandakoa hitzez hitz hartuta, pentsa liteke aldi baterako lanpostuak bakarrik eskaintzen zaizkiela aldi baterako kontratutako langileei baina, egiazki, beharrizan horiek langile finkoei eskaintzen zaizkie lehendabizi eta, halako eskatzailerik ez badago, aldi baterako langileei.

				Aldi baterako beharrizanak ezin direnean bete, ez langile finkoen ez eta aldi baterako langileen eskutik ere, kontratazio-poltsak osatzen dituzten langileei eskaintzen zaizkie.

				3.– Atal horren bukaeran ageri den taulari dagokionez, Eustateko langileei buruzko 2010eko abenduaren 31ko datuak zehaztu egin behar dira, une hartan Eustatek karrerako 61 funtzionario baitzituen, jabetzako lanpostuarekin; horietatik 41 Eustaten ari ziren lanean data hartan, eta gainerakoak zerbitzu-eginkizunetan zeuden Administrazio Orokorrean. Azken horien lanpostuak bitarteko funtzionarioek bete zituzten, ezin baitziren lan-eskaintza publikora atera. Horrenbestez, bitarteko funtzionarioak (lanpostuaren jabe izan gabe dihardutenak) ez ziren 86k, lanpostu hutsak hartu zituzten 43 baizik, hau da, langile guztien % 41,34 (ikusi 3. oharra dokumentuaren maieran).

				III.4.– Ondasunak, zerbitzuak eta inbertsioak eskuratzea.

				Habe.

				1.– Kontratua (ikasbil ataria).

				1.– 4. hutsunea. Erantsitako baldintza-agiriak eta irizpideak: orokorrak dira, aintzat hartutako alderdiak zehaztu gabe, ezta baremazio-sistema ere (Sektore Publikoko Kontratuei buruzko Legea, 134. artikulua).

				Balio-irizpena behar duten alderdien balioespen-irizpideak, dagokien Baldintza Teknikoen Agirian jasotakoak, orokorregiak izan daitezke. Ez, ordea, automatikoki balioets daitezkeen alderdiak, azken horiek behar bezala zehaztuta baitaude. Esleipen-irizpideen kopia erantsi da.

				2.– 8. hutsunea. Txosten teknikoak ez ditu arrazoitzen balio-irizpena behar duten irizpideen puntuazioak (Sektore Publikoko Kontratuen Legea, 135.1 artikulua).

				Espedientea osatzen duen agiri teknikoaren kopia erantsi da.

				Eustat.

				9. kontratua («Familiako gastua: familia-aurrekontuak» izeneko estatistika-eragiketaren prestakuntza, informazio-bilketa, kodifikazioa grabazioa eta balioztatzea).

				1.– 7. hutsunea. Lizitazio-iragarki osatugabea: ez du ematen luzapenen, CPV kodearen eta irizpideen berri, besteak beste. (817/09 Errege Dekretuko II. eranskina).

				1/2010 kontratuan erabilitako lizitazio-iragarkiaren eredua Estatuko Aldizkari Ofizialeko (EAO) aplikazioan eskura dagoena izan da, hala behar baitu, nahitaez. Baliteke txostenak EAOko ereduko 3.d) atalean erabiltzen den esapidea aipatzea, izan ere, hauxe dio «esleipen-irizpideak» atalean: «Askotariko balioespen-irizpideak. Berariazko Klausula Administratiboen Agiria (BKAA) karatulako 30.2 klausula». Hain zuzen ere, ez dira BKAAko irizpide guzti-guztiak zerrendatzen, bi arrazoi direla medio:

				3.– Iragarkiaren prezioa, lerro-kopuruaren arabera kalkulatzen dena, enpresak ordaindu behar duelako eta irizpide guztiak zerrendatzeak beharrezkoa ez den karga ezarriko liokeelako esleipendunari.

				4.– Uste baita jasotako erreferentziak eta enpresek baldintza-agiriak aurki ditzaketen webgunearen URLa jartzeak guztiz bermatzen duela lizitazioaren publizitatea.

				Europar Batasuneko Aldizkari Ofizialeko (EBAO) ereduari dagokionez, ereduan onartutako bi formuletako bat hautatu da: «eskaintza egitera edo negoziatzera gonbidatzeko agirian edo deskribapen-agirian baldintza-agirira bideratzea». Aukera horrek, EAOaren kasurako azaldu bezala, ez ditu lizitazio-bermeak urritzen, iragarkian eroslearen profilaren URLa adierazten baita, eta hor aurki baitaiteke kontratazioari buruzko beharrezko dokumentazio guztia.

				Ordea, EHAAn irizpide guztiak zerrendatuta daude, aldizkari honetan iragarkiaren prezioa ez baita testuaren luzeraren araberakoa, finkoa baizik.

				10.– kontratua («Biztanleria Jardueraren Arabera» jasotzeko etengabeko inkestaren eta horren «Informazioaren Gizarteari buruzko Inkesta - Familiak (IGIF)» moduluaren informazioa jaso eta horren oinarrizko tratamendua egitea).

				1.– 6. hutsunea. Presa-aitorpena ez da behar beste justifikatu (SPKL, 96.1 artikulua).

				Honako hau ezartzen du SPKLko 96.1 artikuluak: «Presazko izapidetzearekin egin ahal izango dira atzera ezineko premia bati erantzuteko egiten diren kontratuen espedienteak edo interes publikoa dela-eta kontratuen esleipena lasterrago egin beharra dutenak. Horretarako, kontratazio-organoak egindako presakotasun-adierazpena eduki behar du espedienteak, behar bezala arrazoitua».

				Xedapen horrekin bat, 2008ko uztailaren 29an eman zen espedientearen presakotasuna aitortzeko ebazpena. Ebazpen horretan argudiatzen zen, laburbilduz, «Biztanleria Jardueraren Arabera (BJA)» jasotzeko etengabeko inkesta eta horren «Informazioaren Gizarteari buruzko Inkesta - Familiak (IGIF)» eta «Lan- eta familia-bizitza uztartzeari buruzko inkesta» moduluak etengabeko lagin-ikerketa estatistikoak direla eta, hortaz, etenik gabe egin behar direla. Beraz, argudio hori SPKLko 96.1 artikuluan ezarritakoaren arabera nahikoa zela baieztatu zuen aipatutako ebazpenak.

				2.– 7. hutsunea. Lizitazio-iragarki osatugabea: ez du ematen luzapenen, CPV kodearen, irizpideen eta abarren berri. (817/09 Errege Dekretuko II. eranskina).

				Ikusi 9. kontratuaren 1. alegazioa.

				EHPI.

				7. kontratua (Euskal Herriko Poliziaren Ikastegiko instalazioak garbitzeko zerbitzua)

				1.– 7. hutsunea. Lizitazio-iragarki osatugabea: ez du ematen luzapenen, CPV kodearen, irizpideen eta abarren berri. (817/09 Errege Dekretuko II. eranskina).

				Ikusi 9. kontratuaren 1. alegazioa.

				8. kontratua (Ikastegiko instalazioen segurtasuna).

				1.– 6. hutsunea. Presa-aitorpena ez da behar beste justifikatu (SPKL, 96.1 artikulua)

				Sektore Publikoko Kontratuen Lege zaharreko 96. artikuluak, Sektore Publikoko Kontratuen Legearen Testu Bategineko 112. artikuluari dagokionak, «Espedientearen presako izapidetzea» izenburua du.

				

				Hona hemen artikulu horren 1. atala, hitzez hitz:

				«96. artikulua.– Espedientearen presako izapidetzea.

				1.– Presako izapideak jarrai ditzakete atzera ezineko premia daukaten kontratuen espedienteek edo interes publikoa dela-eta kontratuen esleipena bizkortu beharra dutenek. Horretarako, kontratazio-organoak egindako presakotasun-adierazpena eduki behar du espedienteak; behar bezala arrazoitua».

				Kontratazio-organoak, hots, Euskal Herriko Polizia Ikastegiko zuzendariak, memoria-espedientea egin zuen 2008ko ekainaren 4an. Txosten horretan jasotzen da, batetik, CCC/102/022/2006 luzapen-espedientea bukatzeko zorian dagoela eta, bestetik, «ikastegiaren segurtasuna aintzat hartuko duen beste espediente berri bat hasteko premia; espedientea presako prozeduraz izapidetu beharra justifikatzen duena».

				Memorian ezarritakoaren arabera, ulertzen da kontratazio-espedientea irekitzeko beharrak erreferentziazko espedientearen presa-aitorpena dakarrela eta, hortaz, presakotasuna behar bezala justifikatuta dagoela.

				2.– 7. hutsunea. Lizitazio-iragarki osatugabea: ez du ematen luzapenen, CPV kodearen, irizpideen eta abarren berri. (817/09 Errege Dekretuko II. eranskina).

				Ikusi Eustaten 9. kontratuaren 1. alegazioa.

				Aurrez emandako funtsak eta beste alderdi batzuk.

				1.– Haberen azterketa-eskubideak:

				Tasei eta Prezio Publikoei buruzko Legearen Testu Bateginak (TPPTB) 32.1 artikuluan xedatzen du prezio publikoek emandako zerbitzuen kostuak estaliko dituztela, zerbitzu horietatik eratorritako gizarte-erabilgarritasuna aintzat hartuta, betiere. TPPTBaren 32.2 artikuluak, berriz, kostuen azpitiko prezio publikoak ezartzeko aukera onartzen du, baldin eta horretarako arrazoi sozialak, ongintzazkoak, kulturalak edo interes publikokoak badaude. Azaldutakoaren arabera, eta Haberen prezio publikoei buruzko Aginduekin batera egindako memorietan adierazten den bezala, uste da badaudela azterketen prezio publikoa 18 eurotara mugatzeko adinako arrazoi kulturalak eta interes publikokoak.

				2.– Euskaltegiei funtzionarioen matrikulak ordaintzea:

				Ordainketa horien bidez, funtzionarioak matrikularik ordaindu gabe matrikulatzeagatik konpentsatzen die Habek euskaltegiei, hala eratortzen baita HABE eta IVAPen artean sinatutako hitzarmenetik. Hala bada, ulertzen dugu ez dagokiola HABEri matrikularen prezioa finkatzea, euskaltegi bakoitzeko tarifen arabera ordainketa gauzatzea baizik, aipatutako konpentsazioa jaso dezan euskaltegiak.

				

				HKEEko Oharrak.

				1: Aurrekontuak egiteko eta egikaritza kontabilizatzeko gastuak eta sarrerak lurraldeka bereizten dituzte; alabaina, horiek onartzen dituztenean ez dute dagokion lurraldearen araberako sailkapena egiten.

				2: Hain zuzen ere, ez zen konpromisoa gauzatu eta gertakari honen berri atxikitako kontuek eman behar zuketen, euskaltegi pribatuekin 2010/11 ikasturtearen gainerakoa finantzatzeko konpromisoa soilik jasotzen zela adieraziaz. Udal euskaltegiekiko konpromiso ekonomikoa 2010eko abenduaren 31n ere bazegoen.

				3: 2010eko ekitaldian langile finkoek bete gabeko lanpostuen ehunekoaren berri ematen da. Bitarteko funtzionarioen bitartez betetako funtzionarioen 20 plazak 86 horietan barne hartuak daude.

